DYDD DROS FYWYD 2011
‘Llawenhewch mewn gobaith. Safwch yn gadarn dan orthrymder. Daliwch ati i weddïo.’ (Rhuf 12:12)
Galwad i undod a gobaith mewn amserau anodd.
Mae Dydd Dros Fywyd eleni yn gyfle i fyfyrio ar ystyr byw bywyd llawn a llawen. Y man cychwyn yw geiriau’r Pab Bened yn ystod ei ymweliad â Phrydain, pan ddywedodd: ‘Mae hapusrwydd yn un o’r pethau yr ydym oll yn  ei chwennych, ond un o drychinebau mawr ein byd ni yw fod yna gymaint o bobl sydd byth yn ei ganfod, am eu bod yn chwilio amdano yn y llefydd anghywir. Mae’r allwed iddo yn beth syml iawn - mae gwir hapusrwydd i’w ganfod yn Nuw. Rhaid inni fod yn ddigon gwrol i ymddiried ein gobaith dwysaf yn Nuw yn unig; nid mewn arian, nid mewn gyrfa, nid mewn llwyddiant bydol, nag yn ein perthynas gydag eraill, ond yn Nuw. Duw yn unig all ateb gofynion dwysaf ein calon.’
(Y Pab Bened XVI, Y Cynulliad Mawr: Anerchiad i Bobl Ifanc, Twickenham, Lloegr, 

Medi 17, 2010)

Mewn diwylliant sydd yn aml yn mesur hapusrwydd yn nhermau pleser, llwyddiant ac arian, mae llawer o bobl erbyn hyn yn ail-feddwl am beth sy’n dwyn gwir ystyr a llawenydd i’n bywyd. Yn sgil y cythrwfl diweddar ym myd bancio a’r economi yn arbennig, mae llawer o unigolion a theuluoedd yn wynebu dyfodol ansicr.
I’r Cristion nid ein meddiannau neu beth allwn ni ei gyflawni yw ffynhonnell ein llawenydd dwysaf. Yn hytrach, daw hwnnw o’r ymwybyddiaeth fy mod, cyn i mi gael fy llunio yn y groth, yn cael fy adnabod a’m caru gan fy Nghreawdwr (Jer 1:5; Salm 139): fod Duw yn fy ngharu’n bersonol o eiliad cyntaf fy nghenhedlu hyd fy marwolaeth naturiol, a bod gennyf ddyfodol tragwyddol. Mae’n tarddu o’r sylweddoliad fod cariad Duw yn fy nghofleidio bob munud o’m bywyd, ac na fydd bywyd ei hun yn diweddu mewn gwacter. Fel y dwedodd y Bendigaid John Henry Newman unwaith, ‘Creodd Duw fi ar gyfer rhyw orchwyl pendant ar ei ran... Nid ar gyfer diddymdra y creodd fi.’ Mae gan Dduw gynllun ar fy nghyfer ac ‘mae ‘r cynllun hwnnw er daioni, nid er trychineb, er mwyn rhoi dyfodol a gobaith ichi’ (Jer 29:1-14)
Mae cariad Duw yn cynnig bywyd gwirioneddol am nad yw’n cael ei fesur yn ôl cyraeddiadau ond, yn hytrach, ar y sail fy mod yn bodoli - a fy mod yn cael fy ngharu’n dragwyddol. Yn y sicrwydd ‘na all dim ein gwahanu ni oddi wrth gariad  Duw yng Nghrist Iesu’ (Rhuf 8:39), gall fy mywyd fod yn un cyfoethog o ran ystyr ac yn gyson mewn gobaith yn wyneb anawsterau, dioddefaint a hyd yn oed angau ei hun. Mae cariad Duw yn rhoi inni’r cyfle i ddyfal barhau ddydd ar ôl dydd gyda llawenydd amyneddgar, wedi’n hysbarduno’n unig gan obaith, mewn byd sydd o’i natur gynhenid yn amherffaith.
Pan ddaw problemau, mae’r cyfeillgarwch a gofal a dderbyniwn gan eraill yn dod yn ffynhonnell holl bwysig o gysur, ystyr a gobaith. Mae adeiladu diwylliant bywyd hefyd yn ein rhwymo i godi gwareiddiad o gariad: mae’n golygu arddangos cydlyniad a gofal dros y rhai o’n cwmpas sydd mewn angen. Mae cymdeithas sy’n amddiffyn y rhai gwan a bregus yn cyfrannu i’n llawenydd cyffredinol: mae cymdeithas sy’n arddangos cariad a gofal dros eraill anghenus yn dyrchafu ansawdd ein bywyd.
Mae un o’r enghreifftiau mwyaf trawiadol o hyn  i’w gael yn hanes Ymweliad Mair ag Elisabeth. Mewn gweithred ryfeddol o haelioni a gofal anhunanol tuag at eraill, yn ôl Sant Luc, aeth Mair, oedd newydd gael gwybod iddi genhedlu plentyn trwy rym yr Ysbryd Glân, ar daith ar draws gwlad fynyddig Jwdea i roi cymorth i’w chyfnither. Mewn un o ddatganiadau mwyaf grymus o gysegredigrwydd bywyd yn y groth, mae Luc yn dweud i blentyn Elisabeth lamu yn ei chroth ‘o orfoledd’. Cawn wybod hefyd i Fair aros gydag Elisabeth am dri mis, digon o amser i’w chynorthwyo gyda’r paratoadau ar gyfer yr enedigaeth. A phan gafwyd wybod bod hynny wedi digwydd ‘clywodd ei chymdogion a’i pherthnasau am drugaredd fawr yr Arglwydd iddi, ac yr oeddent yn llawenychu gyda hi’ (Luc 1:58).
Yr hyn sy’n arbennig o drawiadol am yr hanes yma yw’r llawenydd sy’n dilyn y newyddion  am fywyd newydd a’r cymorth ymarferol a dderbynnir oddi wrth deulu, cyfeillion a chymdogion da. Mae diwylliant o barch at fywyd yn hanfodol ar gyfer gwareiddiad o gariad. Yng ngeiriau’r Pab Bened XVI:
Mae bod yn agored i fywyd yn greiddiol i wir ddatblygiad. Pan ddechreua cymdeithas wadu neu ddileu bywyd, y diwedd yw methu cael hyd i’r cymhelliad ac egni i ymdrechu dros les y ddynoliaeth… Mae derbyn bywyd yn cyfnerthu gwead moesol ac yn galluogi pobl i helpu’i gilydd.   
           
Fel cymdeithas mae gennym draddodiad cryf o gymwynasgarwch cymdogol ac o helpu’n gilydd yn gyffredinol. Mae Dydd Dros Fywyd yn gyfle inni ofyn i’n hunain a oes yna unrhyw beth ychwanegol y gallwn ei wneud i gynorthwyo’n cymdogion, er mwyn gwella ansawdd bywyd pobl eraill a chymdeithas yn ei chyfanrwydd, yn enwedig yn y cyfnod anodd hwn ym myd arian?
Trwy gofleidio diwylliant o fywyd a sefyll gyda’r rhai sydd ar ymylon cymdeithas ac yn cael eu hystyried yn ‘ddiwerth’ neu’n ‘fwrn’ arni, gallwn droi gwerthoedd ein cymdeithas brynwrol ben uchaf isaf. Gallwn gyfrannu i hapusrwydd ac ansawdd bywyd pobl trwy sicrhau parch at fywyd pob un, o’i genhedliad hyd ei farw naturiol. Gallwn gydweithio i greu gwareiddiad wedi’i seilio ar gariad, wedi’i wreiddio mewn diwylliant o fywyd, trwy estyn allan i’r rhai sy’n dioddef oherwydd y dirwasgiad estynedig.
Mae Dydd Dros Fywyd eleni yn alwad i weithio dros gymdeithas lle y gwerthfawrogir pob person fel creaduriaid y mae Duw yn eu caru, ac a brynwyd gan Grist. Nid oherwydd eu henwogrwydd, eu pŵer neu eu meddiannau ond oherwydd eu gwerth cynhenid. Mae’n alwad i ail-ddarganfod y gwirionedd mai o’r ymwybyddiaeth fod Duw yn ein caru ni oll o’r dechreuad cyntaf, y daw ein gwir hapusrwydd. Trwy ymddiried yng nghariad Duw, trwy gydol ein siomedigaethau ac anawsterau, y daw ein hapusrwydd ‘yn ei holl gyflawnder’ (Ioan 10:10).
Myfyrdod: mae gan Dduw gynllun ar gyfer fy mywyd   
Creodd Duw fi ar gyfer rhyw wasanaeth arbennig. Mae wedi neilltuo rhyw orchwyl imi nad yw wedi ei neilltuo i neb arall.  Mae gennyf fy nghenhadaeth. Efallai na fyddaf yn cael gwybod amdano yn ystod y bywyd yma, ond caf wybod yn yr un nesaf. Dolen ydw i mewn cadwyn, cysylltiad rhwng pobl. Ni chreodd Duw fi ar gyfer diddymdra. Fe wnaf i ddaioni. Fe wnaf ei waith Ef. Byddaf yn angel heddwch, pregethwr y gwirionedd yn fy lle fy hun, gan fwriadu cadw at ei orchmynion. Felly fy ymddiriedaf ynddo, beth bynnag ydw i, ni ellir fy nhaflu o’r neilltu. Os byddaf yn glaf, gall fy ngwaeledd fod o wasanaeth iddo, mewn penbleth gall fy mhenbleth fod o wasanaeth iddo. Os byddaf yn drist, gall fy nhristwch fod o wasanaeth iddo. Nid yw ef yn gwneud unrhyw beth yn ofer. Mae’n gwybod beth mae’n ei wneud. Efallai y cymer ef fy nghyfeillion oddi wrthyf. Gall fy ngosod ymysg dieithriaid. Gall wneud imi  deimlo’n ddiffaith, gwneud i fy ysbryd suddo, cuddio’r dyfodol oddi wrthyf. Er hynny, mae’n gwybod beth mae’n wneud
Y Bendigaid John Henry Newman.
Gweddi Dydd Dros Fywyd

Diolchwn iti Arglwydd am rodd bywyd.
Cynorthwya ni i werthfawrogi urddas unigryw pob person, a’u cyfraniad unigol nhw i’r byd wrth gyflawni’r gorchwyl a osodwyd iddynt.
Trwy dy ras, galluoga ni i hyrwyddo eu lles, gan dy wasanaethu di yn ein gilydd mewn ysbryd o haelioni, trwy Iesu Grist Ein Harglwydd. Amen.
Ioan 10:10 – ‘Yr wyf i wedi dod er mwyn i ddynion gael bywyd, a’i gael yn ei holl gyflawnder.’

‘Dim ond y gobaith sicr fod hanes fy mywyd i a hanes yn gyffredinol, er ei holl 
anawsterau a methiannau, yn gadarn yng ngafael grym annileadwy Cariad, a bod 
hynny’n rhoi ystyr a phwysigrwydd iddyn nhw, dim ond gobaith o’r fath yna all 
wedyn roi’r dewrder imi weithredu a dyfalbarhau.’
(Y Pab Bened XVI, Spe Salvi, rhif 35)
� Y Pab Bened XVI, Caritas in Veritate, rhif 28





